
367 hitz

Francoren presoen memoria 
Iñaki Alforjak dokumentala egin du Ezkabako gotorlekuari buruz, 1938. urteko ihesaldia abiapuntutzat hartuta, memoria kolektiboari buruz hausnarketa bultzatzeko. 

Edurne Elizondo,  Iruñea 

Maitasun gutunak. «Ederrak». Javier Rocafortek Zangozan (Nafarroa) zuen familiari Iruñeko Ezkabako gotorlekutik helarazi zizkionak. 1937. urteko apirilaren 6an fusilatu aurretik. Egun berekoa da azken gutuna. «Inoiz ezin izanen dizut ordaindu gure seme-alaben alde egiten ari zaren lana. Badakit haiek ongi direla, eta horrek lasaitzen nau. Haiengatik ez dut sufritzen, bakarrik zuregatik. Izanen dut denbora zor dizudana ordaintzeko. Erranen dizut zerbait berriz betiko elkartuko garen egunean». 

Egun hori ez zen inoiz iritsi. Zangozako bertako hainbat lagunek erail zuten Ezkaba mendian. Haren seme Roberto Rocafortek oraindik ez daki bere aita zenaren gorpua non den. 

Aitaren gutuna irakurri, eta hunkitu egiten da Rocafort. Urte askotan isilarazi behar izan dituen malkoak agertzen zaizkio begien puntan. Hunkituta, baina garbi mintzatzen da Ezkaban gertatutakoaz. «Bizi baldintza oso eskasak izan arren, amari ongi zela erraten zion beti; fusilatu zutela badakigu hiltzaileek harro zabaldu zutelako egin zutenaren berri». 

Rocaforten hitzak Ezkaba: la gran fuga de las cárceles franquistas dokumentalean jaso ditu Iñaki Alforja egileak. Harenak, eta beste 40 lagun ingururenak. Tartean, gotorlekuan bizi izan ziren hamar pertsonenak. Haietako bostek 1938ko ihesaldian parte hartu zuten. 

Gertaera hori abiapuntutzat hartuta, «memoria kolektiboaren inguruko hausnarketa» egin nahi izan du Alforjak bere lanean. Hiru urtez egon da, horretarako, gaia ikertzen. «795 presok ihes egin zuten, eta haietako 207 fusilatu zituzten; hiruk besterik ez zuten ihes egitea lortu; sekulakoa izan zen, eta, hala ere, ezer gutxi dakigu». 

Bere dokumentalarekin, hain zuzen ere, argia eman nahi izan dio egileak lehen ilun zenari. Mahai gainean jarri du, adibidez, emakumeek bete izan zuten rola. «Presoak bisitatzera eta laguntzera igotzen ziren gotorlekura». 

EPAIKETARIK GABE. Ezkaban inolako epaiketarik izan gabe sartu zituzten presoen inguruko kontakizunak, halaber, pisu nabarmena du Alforjaren dokumentalean. «Ez dago argi zenbat izan ziren, baina ehunka eraman omen zituzten». 

Haietako bat izan zen Rocafort. Haren bizipenak ezagutzeko aukera ematen du dokumentalak. Ostegunean estreinatuko dute Iruñeko Zabaldi elkartean, Eguzki Bideoak-eko kideek antolatu duten 1936ko gerrari buruzko zikloan. Aste osoan eginen dute. Alforjaren lana, halaber, Antsoainen botako dute ostiralean, kultur etxean. 

«Ezkabako gotorlekuko ihesaldia sekulakoa izan zen, eta, hala ere, ezer gutxi dakigu» 

IÑAKI ALFORJA 

Dokumentalaren egilea 

